ԱՄՓՈՓԱԹԵՐԹ

«Դիվանագիտական ծառայության մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի նախագծի վերաբերյալ

	№
	Առարկության, առաջարկության հեղինակը¸
	Առարկության, առաջարկության բովանդակությունը
	Եզրակացություն

	1.
	ՀՀ Նախագահի աշխատակազմ
	Նախագծի 7-րդ հոդվածի՝

2-րդ մասի համաձայն՝ ՀՀ արտաքին գործերի նախարարությունը կազմակերպում և ղեկավարում է դիվանագիտական ծառայությունը` սույն օրենքով և այլ իրավական ակտերով իրեն վերապահված լիազորությունների շրջանակներում։ Գտնում ենք, որ դիվանագիտական ծառայությունը ղեկավարում է ոչ թե նախարարությունը, այլ նախարարը (Նախագծի 8-րդ հոդվածի համաձայն՝ ՀՀ ԱԳ նախարարությունը ղեկավարում է ՀՀ արտաքին գործերի նախարարը), քանի որ, ինչպես նշված է Նախագծի 5-րդ հոդվածում՝ նախար
արությունը ևս հանդիսանում է դիվանագիտական ծառայության համակարգի մարմին, բացի այդ, նշված դրույթը հակասում է 2015 թվականի փոփոխություններով ՀՀ Սահմանադրության (այսուհետ՝ Սահմանադրության) 6-րդ հոդվածի 1-ին մասին (Պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով).
	Դրույթը խմբագրվել է «Կառավարության կառուցվածքի և գործունեության մասին» ՀՀ օրենքի նախագծի համապատասխան։

	
	
	3-րդ մասը (ՀՀ արտաքին գործերի նախարարությունը Կառավարության կողմից սահմանված կարգով համակարգում է միջազգային հարաբերությունների ոլորտում ՀՀ պետական կառավարման համակարգի մարմինների և տեղական ինքնակառավարման մարմինների գործունեությունը) խնդրահարույց է հետևյալ նկատառումներից ելնելով՝

ա. կարծում ենք, որ ԱԳ նախարարության կողմից այլ պետական կառավարման համակարգի մարմինների համակարգման հարցը այս օրենքի կարգավորման առարկան չի հանդիսանում, բացի այդ, շատ անորոշ է «միջազգային հարաբերությունների ոլորտում» արտահայտությունը.


	Դրույթը խմբագրվել է։

	
	
	բ. լրացուցիչ քննարկման անհրաժեշտություն ունի ԱԳ նախարարության կողմից տեղական ինքնակառավարման մարմինների գործունեության համակարգումը, քանի որ վերջիններս միջազգային հարաբերությունների ոլորտում գործում են օրենքով իրենց վերապահված լիազորությունների շրջանակում (եթե այդպիսիք առկա են)։

	Հանվել է։ Տեղական ինքնակառավարման մարմիններն իրականացնում են իրենց համայնքային լիազորությունների շրջանակում՝ միջհամայնքային համագործակցություն։

	
	
	Նախագծի 9-րդ հոդվածի 8-րդ մասը (կցորդների և ներկայացուցիչների նշանակումը, գործունեության կարգը, կարգավիճակը, իրավունքները և պարտականությունները կարգավորվում են Կառավարության որոշմամբ) առաջարկում ենք քննարկել Սահմանադրության 6-րդ հոդվածի 1-ին մասին համապատասխանության տեսանկյունից՝ հաշվի առնելով այն հանգամանքը, որ կցորդը և ներկայացուցիչը նույնպես պաշտոնատար անձինք են։ 

	Դրույթը լրամշակվել է։ Նշված անձանց նշանակումը կատարվում է կառավարության որոշմամբ սահմանված կարգով, իսկ լիազորությունները սահմանվում են նշանակման կարգի համաձայն նշանակող մարմինների լիազորությունների շրջանակներում։ 

	
	
	Նախագծի 12-րդ հոդվածի վերաբերյալ առկա են հետևյալ նկատառումները՝
3-րդ մասում անհրաժեշտ է նկատի ունենալ այն հանգամանքը, որ Սահմանադրությամբ սահմանված չէ Հանրապետության նախագահի կողմից դեսպանի նշանակման հրամանագրի ուժի մեջ մտնելու կարգ, և այդ հարցն այս օրենքի կարգավորման առարկան չէ.


	Դրույթը լրամշակվել է։

	
	
	4-րդ մասում որոշարկման կարիք ունի այն հարցը, թե դեսպանի և մշտական ներկայացուցչի պաշտոնավարման ժամկետներն ո՞ւմ կողմից կարող են երկարաձգվել կամ կրճատվել և ի՞նչ կարգով:

Այս հարցում հստակ կանոնակարգումներ նախատեսելը կարևորվում է հատկապես նաև իրավակիրառ պրակտիկայում քննարկվող դրույթի՝ համակցված օրինագծի 40-րդ հոդվածի հետ, տարակերպ մեկնաբանությունները բացառելու նպատակով: 

  Այսպես՝ նախագծի 40-րդ հոդվածի 1-ին և 2-րդ մասերի տրամաբանությունը հանգում է նրան, որ դիվանագիտական ծառայության պաշտոնում պաշտոնավարման առավելագույն տարիքը 65 տարին է, որը լրանալու դեպքում ՀՀ արտաքին գործերի նախարարի հրամանով դիվանագետը կարող է մինչև երեք տարի ժամկետով շարունակել պաշտոնավարել: Թեև նախագծի 17-րդ հոդվածի իմաստով դեսպանի և մշտական ներկայացուցչի պաշտոնները դիվանագիտական ծառայության պաշտոններ չեն, այդուհանդերձ, ուշադրություն ենք հրավիրում այն հանգամանքի վրա, որ նույն հոդվածի 3-րդ մասի համաձայն՝ դիվանագիտական հայեցողական պաշտոնները (այդ թվում՝ դեսպանի և մշտական ներկայացուցչի) «... համարվում են դիվանագիտական ծառայության պաշտոններ, եթե այդ պաշտոններում նշանակված անձինք ունեն սույն օրենքին համապատասխան շնորհված դիվանագիտական աստիճաններ»: Հետևապես՝ ՀՀ արտաքին գործերի նախարարին նման իրավազորություն վերապահող դրույթի առկայության պայմաններում այն մեխանիկորեն կարող է տարածվել նաև առնվազն դիվանագիտական աստիճան ունեցող դեսպանի և մշտական ներկայացուցչի վրա, մինչդեռ դեսպանի և մշտական ներկայացուցչի մասով, անկախ վերջիններիս դիվանագիտական աստիճան ունենալու հանգամանքից ժամկետների երկարաձգումը և կրճատումը, մեր գնահատմամբ, պետք է իրականացվի Հանրապետության նախագահի կողմից, քանի որ այդ իրավասությունն ուղղակիորեն ածանցվում է նրա՝ վարչապետի առաջարկությամբ օտարերկրյա պետություններում և միջազգային կազմակերպություններում դիվանագիտական ներկայացուցիչներին նշանակելու և հետ կանչելու սահմանադրական լիազորությունից: Հակառակ պարագայում կխաթարվի համակարգային ընդհանուր տրամաբանությունը: 


	Համապատասխան դրույթը խմբագրվել է։ Երկարաձգման կամ կրճատման հարցը որոշվում է նշանակման և ազատման կարգի համաձայն։ Դիվանագիտական ներկայացուցչի պաշտոնը վարչական է, որի վրա չի տարածվում դիվանագիտական ծառայության պաշտոն զբաղեցնող անձանց համար նախատեսված տարիքային սահմանափակումը։

	
	
	Նախագծի 13-րդ հոդվածի 4-րդ մասի 3-րդ կետում լուրջ հիմնավորման անհրաժեշտություն ունի այն հարցը, թե ինչո՞ւ վարչապետի առաջարկությամբ՝ Հանրապետության նախագահի կողմից դեսպանի և մշտական ներկայացուցչի լիազորությունները չեն դադարեցվում ՀՀ քաղաքացիության դադարեցման կամ դիվանագիտական ծառայության պաշտոնի նշանակվելու`  օրենքով սահմանված կարգը խախտելու հիմքով, ինչը հակասում է նաև Սահմանադրության 49-րդ հոդվածին, որի համաձայն՝ յուրաքանչյուր քաղաքացի ունի ընդհանուր հիմունքներով հանրային ծառայության անցնելու իրավունք:

	Ավելացվել է ՀՀ քաղաքացիության դադարեցման դեպքը։ Դիվանագիտական ծառայության պաշտոնի նշանակվելու` օրենքով սահմանված կարգը խախտելու հիմքը ներառված չէ՝ հաշվի առնելով, որ տվյալ հոդվածում նշված պաշտոնները հանդիսանում են վարչական պաշտոններ։

	
	
	Նախագծի 16-րդ հոդվածի համաձայն՝ հյուպատոսական հիմնարկի ղեկավարի պաշտոնի նշանակման և պաշտոնից ազատման, ինչպես նաև հյուպատոսական հիմնարկների գործունեության հետ կապված հարաբերությունները նաև այլ իրավական ակտերով կարգավորելու հարցը հակասում է Սահմանադրության 6-րդ հոդվածի 1-ին մասի տեսանկյունից։

	Հյուպատոսական հիմնարկի ղեկավարը նշանակվում է նախարարի կողմից՝ օրենքով սահմանված կարգով, իսկ հիմնարկի գործունեության հետ կապված որոշ հարցեր կարող են կարգավորվել կառավարության որոշումներով, օրինակ՝ հյուպատոսական հիմնարկի հիմնումը, հյուպատոսական տարածաշրջանը սահմանելը և այլն։

	
	
	Նախագծի 41-րդ և 42-րդ հոդվածների 1-ին մասերի 11-րդ կետերից բխում է, որ դիվանագետների հիմնական իրավունքները և պարտականությունները Սահմանադրությունից և օրենքներից զատ, կարող են սահմանվել նաև այլ իրավական ակտերով: Գտնում ենք, որ այդպիսի կարգավորումը չի բխում Սահմանադրության 6-րդ հոդվածի 1-ին մասի և 39-րդ հոդվածի դրույթներից, հետևաբար՝ դրանք պետք է համապատասխանեցվեն Սահմանադրության հիշյալ հոդվածների պահանջներին: // Միաժամանակ հարկ է նշել, որ դիվանագետները չունեն հիմնական իրավունքներ և պարտականություններ, այլ ունեն լիազորություններ։


	Հանվել են «այլ իրավական ակտեր» ձևակերպումը պարունակող կետերը։ Հոդվածների վերնագրերը պահպանվել են «Հանրային ծառայության մասին» ՀՀ օրենքի նախագծին համապատասխան։

	
	
	Նախագծի 42-րդ հոդվածի 2-րդ կետով սահմանվում է, որ դիվանագետի հիմնական պարտականություններից է մասնագիտական և այլ գիտելիքներն ու կարողությունները մշտապես կատարելագործելը: Հաշվի առնելով այն հանգամանքը, որ դիվանագետի կողմից սահմանված պարտականությունների չկատարումը հանգեցնում է համապատասխան ներգործության միջոցների կիրառման, գտնում ենք, որ անհրաժեշտ է հստակեցնել, թե ինչ է իրենից ենթադրում մասնագիտական գիտելիքներից զատ՝ այլ գիտելիքների  մշտական կատարելագործման մասով սահմանված պարտականությունը: 


	Հանվել է «այլ» բառը։

	
	
	Նախագծի 43-րդ հոդվածով որպես էթիկայի կանոն ամրագրված որոշ դրույթներ անհրաժեշտ է վերանայել, քանի որ դրանք իրենց բնույթով պարտականություններ են, մասնավորապես՝ 3-րդ մասի 11-րդ կետը (պահպանել սույն օրենքի 44-րդ հոդվածով սահմանված դիվանագետի ծառայության հետ կապված սահմանափակումները)։ 


	Էթիկայի կանոնների վերաբերյալ հոդվածը հանվել է նախագծից՝ հիմք ընդունելով «Հանրային ծառայության մասին» ՀՀ օրենքի նախագծի կարգավորումները։

	
	
	Նախագծի 44-րդ հոդվածի 1-ին մասից բխում է, որ դիվանագետը չի կարող  կատարել այլ վճարովի աշխատանք, բացի գիտական, մանկավարժական և ստեղծագործական աշխատանքից՝ ՀՀ արտաքին գործերի նախարարի համաձայնությամբ: Գտնում ենք, որ ՀՀ արտաքին գործերի նախարարի համաձայնության մասով նախատեսված կարգավորումը սահմանափակող բնույթ է կրում, ինչը չի բխում Սահմանադրության 43-րդ հոդվածից, ինչպես նաև ՀՀ օրենսդրության համակարգային տրամաբանությունից:


	Համապատասխանեցվել է «Հանրային ծառայության մասին» ՀՀ օրենքի նախագծի հետ

	
	
	Նախագծի 49-րդ հոդվածի 1-ին մասի 5-րդ կետով դիվանագիտական անձնագիր ունենալու իրավունք վերապահվել է նաև ՀՀ օրենքներով ստեղծված մշտապես գործող հանձնաժողովների (խորհուրդների) նախագահներին: Գտնում ենք, որ նշված դրույթը պետք է վերանայվի, քանի որ Սահմանադրությամբ օրենքներով ստեղծված մշտապես գործող հանձնաժողովներ այլևս նախատեսված չեն։ Բացի այդ, հարկ է նշել, որ Սահմանադրությամբ նախատեսված են մի շարք այլ սահմանադրական մարմիններ (օրինակ՝ Բարձրագույն դատական խորհուրդը, Հաշվեքննիչ պալատը, ինքնավար մարմիններ), որոնց վերաբերյալ նախագծով կարգավորումներ նախատեսված չեն:

Ելնելով վերը նշվածից, գտնում ենք, որ նախագծում անհրաժեշտ է հստակեցնել այն պաշտոնատար անձանց շրջանակը, ովքեր Սահմանադրության կարգավորումների համատեքստում ձեռք են բերելու դիվանագիտական անձնագիր ունենալու իրավունք, ինչն պետք է բխի Սահմանադրությամբ նախատեսված համակարգային մոտեցումներից:
	Հանվել են հանձնաժողովների նախագահները։ Ավելացվել են Սահմանադրությամբ նախատեսված պետական մարմինների ղեկավարները և կոլեգիալ մարմինների նախագահները։

	
	
	Հարկ է նշել նաև, որ Նախագիծը (մասնավորապես՝ Նախագծի 8-րդ հոդվածի 3-րդ մասը, 17-րդ, 41-րդ, 42-րդ, 43-րդ և 44-րդ հոդվածները) անհրաժեշտ է ներդաշնակեցնել ՀՀ կառավարության 2018 թվականի հունվարի 18-ի նիստով հավանության արժանացած «Հանրային ծառայության մասին» ՀՀ նոր օրենքի նախագծի համապատասխան կարգավորումներին։
	- 8-րդ հոդվածի 3-րդ մասը հանվել է,

- առաջարկվել է 17-րդ հոդվածի՝ «Հանրային ծառայության մասին» ՀՀ օրենքի նախագծին համապատասխանող տարբերակ,

- 41-րդ, 42-րդ, 44-րդ հոդվածները հնարավորինս համապատասխանեցվել են Հանրային ծառայության մասին» ՀՀ օրենքի նախագծին, հավի առնելով ծառայության առանձնահատկությունները


	
	
	Նախագծում Սահմանադրության 139-րդ հոդվածի պահանջների համատեքստում անհրաժեշտ է սահմանել համապատասխան կարգավորումներ Սահմանադրության 132-րդ հոդվածի 1-ին մասի 2-րդ և 3-րդ կետերից, 3-րդ մասից, 137-րդ և 139-րդ հոդվածներից բխող դրույթներում։
	Ավելացվել են համապատասխան դրույթները։


